
Inatsisartunut ilaasortaq Hans Enoksen, Siumut  
 
 
 
 
 
 
 
 
 
 
Illoqqortoormiuni Tasiilamilu timmisartunut mittarfiit angallassinerlu pillugit 
§ 37-kkut apeqqutinut akissutit  
 
Asasara Hans Enoksen 

 

Illoqqortoormiuni Tasiilamilu mittarfiit ingerlanneqarneri pillugit apeqqutinnut 
qujanarujussuaq. Apeqqutitit tulleriiaarlugit akineqassapput.  

 

1. Ittoqqortoormiuni timmisartut mittarfiat Nerlerit Inaat - Constable Pynt 
ingerlanneqarneranut kiffartuussinermullu ukiumut aningaasat qanoq 
amerlatigiisut atorneqartarpat? 

 

Mittarfeqarfiit Mittarfeqarfinnit ingerlanneqarput akinut akiliisarnermullu malittarisassat  
tunngavigalugu aningaasartuutit pingaarnerit matussusertarpaat. Aalajangersimasumik 
akilersinneqartartut ilaatigut tassaapput ilaasunut aallarnermullu akitsuutit.   

 

Nuna tamakkerlugu akitsuutit assigiipput, mittarfinnillu angallaffiulluartunit 
amerlasuunillu ilaasoqarfiusunit isertitanit, mittarfiit sinnerinut aningaasartuutinut 
aningaasalersueqataapput.  

  

Taamaasilluni ilaasunik angallassinermut atatillugu kiffartuussinermik isumaqatigiissut 
aqqutigalugu mittarfinnik ingerlatsineq akilerneqarneq ajorpoq.  

 

Peqqissutsimut Attaveqarnermullu Naalakkersuisoqarfiup Mittarfeqarfiit attaveqarfigai, 
oqaatigaallu,  2012-imi Nerlerit Inaanni mittarfimmik ingerlatsinermut 8.221.063,74 
koruunit amigartooruutigalugit.  

 

2. Ittoqqortoormiunut qulimiguulimmik angallassilluni kiffartuussinermut 
qanoq aningaasartuuteqartoqartarpa? 

Nerlerit Inaanniit Illoqqortoormiunut qulimiguulimmik angallassineq 2013-imi 6.400.000 
koruunit 2014-imilu 6.528.000 koruunit akiliutigineqassapput.  

 

3. Kulusumiit Tasilamut ilaasunik angallassinermi aningaasat qassit 
kiffartuussinermut atorneqartarpat? 

 

Kulusuup Tasiilallu akornanni Ammassallip nunaqarfii tamaasa ilanngullugit 
angallassineq kiffartuussinermik isimaqatigiissummut tamakkiisumut ilaavoq. 
Kiffartuussinissamut isumaqatigiissut taanna 2013-imi 7.100.000 koruuninik 2014-imilu 
7.242.000 koruuninik aningaasartuutitaqarpoq. 

 

4. Kulusuup mittarfiata ingerlanneqarneranut aningaasat qassit 
atorneqartarpat? 

 

Apeqqummi siullermi taaneqareersutut mittarfimmik ingerlatsineq kiffartuussinissamik 
isumaqatigiissummut ilaanngilaq Mittarfeqarfiit ingerlatsineq isumagisarimmassuk.  

  

Peqqissutsimut Attaveqarnermullu Naalakkersuisoqarfiup Mittarfeqarfiit attaveqarfigait, 
ilisimatitsissutigaallu 2012-imi Kulusummi mittarfimmik ingerlatsinermi 655.046,78 
koruunit sinneqartoorutaasoq.  

 

Qulaani nassuiaat Illoqqortoormiuni Tasiilamilu mittarfiit angallassinerlu pillugit 
apeqqutinnut akissutissiisoq neriuutigaara.   

 

Inussiarnersumik inuulluaqqusillunga 

 

 

Steen Lynge 


